
Sämmilij aššijd kyeskee sovâdâttâmproosees 
 
Kuullâmraapoort lii almostittum  
 
Suomâ haldâttâs lii algâttâm roovvâdmáánust 2017 sämmilij aššijd kyeskee sovâdâttâmproosees 
valmâštâllâm. Iävtuttâs proosees aalgâtmist (tuotâvuotâ- já sovâdâttâm aalgâtmist) lii puáttám 
sämitiggeest. Valmâštâllâm uássin uárnejui vijđes kuullâm pirrâ Säämi já Suomâ stuárráámuin kaavpugijn 
2.5.2018 – 29.6.2018. Savâstâllâmtilálâšvuođâin poođij oovdân, ete aalgâaalmug sämmiliih aneh 
tuotâvuotâ- já sovâdâttâmproosees šiev juurdân, mutâ sist lii noonâ epiluáttámuš ton iähtun, ete Suomâ 
staatâ ličij seelvâtmin sämmilijd kyeskee puástuvuođâid putes váimoin.  
 
Kulâmij tárguttâssân lâi selvâttiđ, maid sämmiliih jurdeh sovâdâttâmprosessist. Tilálâšvuođâin savâstâllii 
meid eromâšávt tast, magarijd aašijd máhđulâš komissio kolgâččij tutkâđ já maggaar komissaarijd – 
komissio njunošulmuid – aalgâaalmug sämmiliijn ličij luáttámuš.  
 
Kuullâmtilálâšvuođah lijjii ohtâ uássi sovâdâttâmproosees valmâštâlmist. Tilálâšvuođâin čuákkejum 
kuullâmraporttist ääših puáhtojeh oovdân tego toh puáhtojii oovdân tilálâšvuođâin. Kuullâmraporttist 
materiaal lii tilálâšvuođáid uásálistâm ulmui nomâittáá. Raapoort lii almostittum viiđâ kielân (tavesämi-, 
anarâš-  já nuorttâlâškielâ, suomâkielâ já ruotâkielâ). Eŋgâlâškielâlâš raapoort almostittoo juovlâmáánust 
2018. 
 
Staatârääđi kanslia já vuoigâdvuotâministeriö ohtsâšpargoost Suomâ sämitiggijn láá kuorâttâlmin, maht 
sovâdâttâmproosees (komissio) kolgâččij asâttiđ já maggaar jieš prosessist västideijee jiešráđálâš komissio 
pargo kolgâččij leđe já maht valjiđ komissaarijd. 
 
Sovâdâttâmproosees, mon Suomâst tääl valmâšteleh, vuáđuduvá almugijkoskâsii tuotâvuotâ- já 
sovâdâttâmkomissioinstituution, mii lii šoddâm 1970-lovvoost. Almugijkoskâsávt tuotâvuotâ- já 
sovâdâttâmkomission (truth and reconciliation commission) kočodeh prosessijd, main selvâtteh historjást 
tábáhtum kollektiivlijd puástuvuođâid. Tárguttâssân tain seelvâtmijn (tuotâvuotâ) lii estiđ sullâsâš 
puástuvuođâid innig tábáhtuumist puátteevuođâst (sovâdâttâm). 

